
				ఈ పుట ఆమోదించబడ్డది


క. ప్రాణా పానసమానో

   దానవ్యానములె జీవధారణమునకున్

   మేనుల మిగులఁగ, మిగిలిన

   భూనభముల ననిలచలనములు తొలఁగి చనెన్.


శా. ఆపై నుక్క విషజ్వరాకృతి నవార్యంబై విజృంభించుచున్

    దాపోద్రేకము నస్త్రవర్జనము నిద్రాహీన భావంబుని

    ర్వ్యాపారమ్ము హిమోపచారమసుఖాహారంబు దుర్వారఘ

    ర్మాపూరమ్ము విదాహబాహ్యగతశయ్యల్ గూర్చె మర్త్యాళికిన్.


శా. ఆరాత్రిన్ నిజభర్తృవక్త్రగతఘర్మాంకూరముక్తాఫలా

    కారస్ఫూర్తుల కానతస్మితదళత్కంజాస్యలై, తఛ్చ్రమం 

    బారన్వీచిరి తాళవృంతముల శుద్ధాంతంబులందున్న కాం 

    తారత్నంబులు రత్నకంకణఝణత్కారంబు లేపారగన్.







మెఱపులు - నక్షత్రములు






గీ. బంధురవినీల కంధరపటలినుండి

   వెడలఁదొడగె విద్యుల్లతా వితతు లంతఁ

   జటుల గహనాంతరోజ్జ్వల జ్జ్వలనజనిత

   కీలికా భీలమాలికాకృతుల లీల.


శా. మెండై నిండు నవిద్య, విద్యలనమై మృగ్యంబుగానుండు బ్ర

   హ్మాండంబం ; దటులయ్యు విద్యయె యవిద్యం గూల్చునంచున్ మహో

   ద్దండ ధ్వాంతవితానముం దొలఁచి సద్యస్స్వల్ప శంపాలతా

   తండంబుల్ వివరింపఁగా దొడఁగె విద్యామాన దండంబులై.

